
К У -  
МАН ҪАНТАЛАК

Ҫӗн ш в л ӑ ш , вӗр! 
Ҫӗн сы влӑш , вӗр!

Ҫеҫпӗл



И  ҫи л  вӗрет, ҫи л  вӗрет те, 
ҫ и л  ҫӗклентерсе ярать...

Ҫ ил ҫӗклентерсе ярать...

Ҫ ил  —  ҫӗклен ӳ .
Ҫ ил —  аркату.
Ҫ ил —  тасату.
Ҫ ил  —  ҫӗнетӳ.
К и л !



Ку-
ман ҫанталӑк!..
Ҫил-тӑман

асар-писер ҫавӑрттарса, 
Антӑхтарса,

ӑнран ярса, 
Тӗлли-паллисӗр алхасса,
Хӑй вӑййипе киленнӗ чух — 
Эп хам та,

ҫил-тӑман пулса,
Тӳпе каварлӑхне манса, 
Тӗнчен кӑра пӑлхавҫи пек 

ҫӳретӗп
тӗксӗм урамра!

Ку-
ман ҫанталӑк.
Эп ӑна мӗн чухлӗ кӗтнӗ!
Мӗн чухлӗ тилмӗрнӗ ӑна

часрах килсе чуна уҫма. 
Вӑл килессе ӗненнӗрен

ман чӗрере сӳнмен хӗлхем.

Ку-
ман ҫанталӑк...
Тинӗс пек

тӳпе урса кайса улатӑр!
Хум хыҫҫӑн хум ҫапмассерен

ултав керменӗсем арканччӑр!



Хупланччӑр сӑнсӑр палӑксем, 
Ҫӗрӗшнисем

ӳксе саланччӑр!
Тасалтӑр нишлӗх Ҫӗр ҫинчен, 
Ҫӗн Кӑмӑл

Ҫӗнӗ Кун 
ҫураттӑр!

Ку —
ман ҫанталӑк!
Аранах

эп уҫӑ сывлӑшпа сывлатӑп. 
Пӑхатӑп тӑвӑл куҫӗнчен,
Ун умӗнче тупа тӑватӑп: 
Тасалӑх,

Чӑнлӑх ячӗпе 
ялан кӗрешӳре пулатӑп!

Эй,
Тӑвӑл!

Тӑвӑл!
Вирлӗрех!.

Э с -
ман Ҫанталӑк!



Суя кулӑсем, 
суя туйӑмсем, 
суя ӗмӗтсем, 
суя чӑнлӑхсем 
хура ҫӗмренсем пек 
тӑрӑнатчӗҫ чуна, 
кӑрлач шартлами пек 
шӑнтатчӗҫ юна.

Суя кулӑсем, 
суя туйӑмсем, 
суя ӗмӗтсем, 
суя чӑнлӑхсем 
пуҫларӗҫ пулас 
ерипен сирӗлме — 
хӗвел 
пикенет
чӑнласа хӗмленме.

Ик енче — ик чӑнлӑх.
Варринче — чӗре, 

тӗттӗме ҫурса
ҫунакан чӗре.

Ик енче — ик ҫиҫӗм.
Варринче — куҫҫуль, 

вилтӑпри ҫине
ӳкекен куҫҫуль.

Ик енче — ик пурнӑҫ.
Варринче — асап, 

ӗненме, тӳсме
хистекен асап.



Э п -
Вӗҫевҫӗ Голландец.
Аслӑ тинӗсӗн ҫутӑ карапӗ.
Ман тавра шур хумсем ахӑраҫҫӗ- 
ман чи ҫывӑх, чи чӑрсӑр туссем. 
Эп вӗҫетӗп.
Эп ҫиҫӗм пек ҫивӗч.
Кӑнтӑрла та, ҫӗрле те — ҫулра. 
Камшӑн — ҫӑлӑнӑҫ, 
камшӑн — хӑрушлӑх.
Кам — кӗтет,
кам — чӗтрет шикленсе.
Асӑрханӑр,
мӗскӗн чунсем!
Чысӑра шуйттана сутнисем!
Ман умра пурпӗрех тытма тивӗ
Аслӑ тинӗсӗн тӗп явапне!
Асӑрханӑр!—
темле тӑрӑшсан та,
ҫук, тараймӑр манран пит инҫе,
пытанаймӑр хура хум хыҫне,
ҫухалаймӑр тӗтре ӑшӗнче!
Эпӗ — Чӑнлӑх!
Эпӗ — Тасалӑх!
Аслӑ тинӗсӗн ҫутӑ карапӗ.
Эпӗ —
Тинӗс чысне упраканӗ.
Эпӗ —
Тинӗсӗн харсӑр тӳри!



Пин тӗрлӗ шухӑш ӗшнинче 
эп хамӑн шухӑша усратӑп. 
Сив ҫил улать-и, тӑм ӳкет-и 
шухӑшӑма шанма памастӑп.

Пин тӗрлӗ кӑмӑл хирӗнче 
эп хамӑн кӑмӑла усратӑп. 
Арша вылять-и, ҫӗр типет-и -  
кӑмӑлӑма хӑрма памастӑп.

Пин тӗрлӗ ӗмӗт шевлинче 
эп хамӑн ӗмӗте усратӑп. 
Тӗттӗмленет-и, ҫуталать-и — 
ӗмӗтӗме сӳнме памастӑп.

Пин тӗрлӗ пурнӑҫ пахчинче 
эп хамӑн пурнӑҫа усратӑп. 
Ирпе Хӗвел тухмассерен 
эп ҫӗнӗ Куншӑн савӑнатӑп.

* * *

ТАВАН ҪЕРШЫВАМ, ПУРАНСАМ!

Инкек ҫине синкек сиксе тухсассӑн, 
сӳнес патнех ҫитсессӗн вут чӗрем, 
асап ҫӗклемӗ пилӗке авсассӑн, 
тӗллевӗм пулӗ ман пӗрре:
Тӑван ҫӗршывӑм, пурӑнсам!

Ӳт -пӗвӗм ҫӗнӗ хӑватпа тулсассӑн, 
чӗре тивсе ҫиҫсессӗн ҫӗнӗрен, 
малтан-мала ҫут ҫӑлтӑр илӗртсессӗн, 
тӗллевӗм пулӗ ман пӗрре:
Тӑван ҫӗршывӑм, пурӑнсам!



Кайри пулма нихҫан та килӗшместеп: 
Кайри пулма килмен эп тӗнчене. 
Кӗрешӳре-ӗҫре мала тухмасӑр 
Сӳнме ан хӑй, ман канӑҫсӑр чӗрем.

Мала тухма нимрен те шикленместӗп: 
Антӑлу ҫеҫ чуна савӑнтарсан, 
Тивӗҫӗмпе тӗллевӗм пӗр пулсассӑн, 
Сехӗрленме сӑлтавӑм пур-и ман?

Ҫӑлтӑрсенчен тивсе ҫӗре ҫутаттӑр 
Тӗттӗмлӗхре йӑл илнӗ ман чӗре.
Ҫын суранне курсассӑн, чун ыраттӑр, 
Ҫынпа пайлатӑр хӑйӗн тивлетне.

Ырра шанса чӗрем тапать хастарлӑн, 
Ик куҫ тулли—  ик чӑрсӑр ҫут хӗлхем. 
Ҫак тӗнчере усал йӑлт ҫухалмасӑр, 
Алла усма епле хал ҫитерем!

Ҫур ҫын пек ҫеҫ ларассине пӗлсессӗн, 
пачах та ларман пулӑттӑм ҫак лав ҫине.

Тилхепине тытмассине пӗлсессӗн, 
пачах та кӳлмен пулӑттӑм тур лашине.

Пӗр аташми ҫитессине пӗлсессӗн, 
пачах та тухман пулӑттӑм эп ҫул ҫине.

«Ҫитейӗп-ши?»— тесе иккӗленсессӗн, 
тӳрех тытса тӑварӑттӑм тур лашине.

Укӑлчаран кӗтӗм, хуллен утрӑм.
Урам тӑрӑх пӑхрӑм, ассӑн сывларӑм,
Ҫуралнӑ ялӑм, кӗтрӗн-ши мана?
Манмарӑн-ши? Тиркемӗн-ши мана?
Ҫуралнӑ ялӑм...

Пус умӗнче — мӑшӑр витре. Пӗри — тулли. 
Теприне Евлен инке тин ӑснӑ шыв ярать. 
Ҫӑматӑпа хӑй. Кивӗ сӑхманпа.
Урисене ҫут пӑр ҫинче асӑрханса куҫаркалать. 
Тӑкӑрлӑкпа ват янавар хӑй еккипе юртса иртет, 
тулли виҫ михӗ хунӑ кив ҫунана туртса.
Ҫӗн ҫӑнӑхпа шуралнӑ лавҫӑсем
мана пуҫ сӗлтрӗҫ те кӑвак утне васкатрӗҫ.
Лав умӗнчен ушкӑн ҫерҫи, чӗриклетсе, 
чӑл-пар саланчӗ...

Сисетӗп — тӑван кас мана сӑнать.
Пӑрланнӑ кантӑк витӗр,
хӳме хушӑкӗнчен, турат куҫӗсенчен.
Ун шухӑшне, ун кӑмӑлне туятӑп, 
ун сӑмахне тимлетӗп пӑлханса:
«Эс ҫакӑнта ӳссе ҫын пултӑн, 
сан тымару-несӗлӳсем кунта.
Пехил сана, ачам, тӑван йӑхна манманшӑн. 
Пехил сана — ютра ху кирлине туйма».

...Хуллен утатӑп. Юр кӑчӑртатать.
Хуллен утатӑп. Килӗм ҫывхарать.
Ик куҫӑмран ик кпнтӑк тинкерет.

ТАВРАНУ

II



Ҫаран.
Пӑрланнӑ
чечексен
шупка та халсӑр

хӗмӗсем
ҫут тӗнчере
хӑйсем пурри ҫинчен
аран-аран пӗлтеркелеҫҫӗ.

Халь-халь ҫӗре ӳкес ҫеҫке 
чӗтренчӗ те, 
ҫеҫке ӳкессине кӗтсе, 
ҫӗр
ҫӳлелле
тинкерчӗ.

КАҪКУЛЕМ

каллех
хӗвел
анать

ҫеҫенхирти
ҫеҫке
каҫ сӗмлӗхне 
путать

ҫеҫенхирти
ҫеҫке
ҫутӑласса
шанать

Ир.
Ҫӑлтӑрсем ирӗлеҫҫӗ.
Тӗкӗр-кӳлӗ куҫҫуль пек таса. 
Хӑмӑшсем пӗр-пӗрне перӗнеҫҫӗ, 
вӗтӗ-вӗтӗ хумсем кӑларса.

Ир.
Ҫӗрелле усӑнаҫҫӗ 
сывлӑм сырӑннӑ хыр лӑссисем, 
нӳрлӗ хӑйӑр ҫине тӑкӑнаҫҫӗ 
ыйхинчен вӑранман тумламсем.

Ир.
Кӗтӳ хӑвалаҫҫӗ.
Юланутҫӑ васкать хирелле. 
Кӗтӳҫсем ним чӗнмесӗр сӑнаҫҫӗ 
тин ҫеҫ тухнӑ кӗрен хӗвеле.

Кассӑн-кассӑн ҫумӑр ҫусассӑн, 
ҫиҫӗмсемпе пӗлӗтсем касӑлсассӑн, 
ҫӗнӗ ҫеҫке ҫурӑлсассӑн ҫӗрле,

кӑмӑл та уҫӑ, чун та илпек.

Пур сӑмах та тӗрӗс пулсассӑн, 
чун ӑшшипе ҫынсене ӑшӑтсассӑн, 
халӑхӑмшӑн хӗмленсессӗн чӗре,

сӑнӑм та ҫутӑ, кун та тӳлек.

Ырӑ кӑмӑл, 
ырӑ туйӑм 
сывлӑм пек 
черченкӗ.

Ырӑ кӑмӑл, 
ырӑ туйӑм 
шуҫӑм пек 
илемлӗ.

Ырӑ кӑмӑл, 
ырӑ туйӑм 
тинӗс пек 
мӑнаҫлӑ.

Ырӑ кӑмӑл, 
ырӑ туйӑм 
чӑнлӑх пек 
сӑваплӑ.

ТЕЛЕЙ

Еҫме-ҫиме пурри,
тупра-пухча пурри, 

ӳтре вӑй-хал пурри — 
ҫурма телей.

Чун савнӑ ҫын пурри,
тус-хурӑнташ пурри, 

атте-анне пурри,
тӑван сӑмах пурри -  
тулли телей.

Чӗппӗм манӑн, Илемпи,
эсӗ — манӑн ҫутӑ куллӑм, 
эсӗ — манӑн ӑш хыппи, 

чӗппӗм манӑн, Илемпи.

Чунӑм манӑн, Илемпи,
эсӗ — манӑн савӑк юррӑм, 
эсӗ — ман чӗре таппи, 

чунӑм манӑн, Илемпи.

Хӗрӗм манӑн, Илемпи,
эсӗ — ман шалти тӗрекӗм, 
эсӗ — ман кӑвак хуппи, 

хӗрӗм, чӗппӗм, Илемпи.

ИЛЕМПИ

Ҫӗр ҫул пурӑнасчӗ,
Ҫӗр ҫул юратасчӗ,
Ҫӗр ҫул пӗр канмасӑр 
Еҫре тар тӑкасчӗ.
Пин хут ҫураласчӗ,
Пин хут ман вилесчӗ,
Ҫапах та нихҫан та 
Виле пулас марччӗ.

Ҫунасчӗ вутра та,
Путасчӗ шывра та, 
Кӗрлетӗрччӗ ҫеҫ манӑн пурнӑҫ 
Манра.
Ҫӳле хӑпарсан та,
Уксе салансан та, '
Туясчӗ хама яланах 
Пурнӑҫра!

15



Ҫамрӑк ӑйӑр — ҫамрӑк кӑйкӑр 
ӑмӑртать ҫилпе.
Шӑхӑрсан та, уласан та, 
ҫук хуса ҫитме.

Ҫамрӑк ӑйӑр — ҫамрӑк кӑйкӑр - 
ирӗклӗх патши.
Ҫӗр чӗтретрӗ — тӑпӑр-тӑпӑр!— 
такансен ташши.

Ҫамрӑк ӑйӑр — ҫамрӑк кӑйкӑр - 
сирпӗтет вут-хӗм...
Тӗлӗнеҫҫӗ, кӗвӗҫеҫҫӗ 
тӑлӑллӑ утсем.

Такам хушнипе
мухтасассӑн,
такам хушнипе
хурласассӑн,
такам хушнипе
савӑнсассӑн,
такам хушнипе
хурлансассӑн,
такам хушнипе
юратсассӑн,
эпӗ кам пулӑп-ши?

Каллех
тепӗр ҫул 

ҫиҫсе ӳкрӗ
Иртнин

уй-хирне,
ҫӑлтӑр пек.

Юман
вуллинче 

ҫӗнӗ ункӑ
хӗссе

ҫупӑрлать
киввине.

ҪЕНВ ҪУЛ

Улӑм пӗрчи хуҫӑлчӗ — 
сас пулмарӗ.
Хӑрӑк турат хуҫӑлчӗ — 
аслати авӑтмарӗ.
Мачча кашти хуҫӑлчӗ — 
тӑвӑл тухмарӗ...

Кӑмӑл хуҫӑлчӗ — 
кун пӑсӑлчӗ.
Ҫӗр тӗнӗлӗ хуҫӑлсан, 
кун та пулмӗ.

НЛ1аИ0Н/1ЛЬНЛЯ 

в. д.

Ятсӑр сӑвӑҫӑн пӗчӗк сӑвви 
чӗрене тивертсе хӗмлентерчӗ. 
Тӗлӗнтерчӗ, хӑйне ӗнентерчӗ 
ятсӑр сӑвӑҫӑн пӗчӗк сӑвви.

Ятсӑр сӑвӑҫӑн пӗчӗк сӑвви 
ӑсӑма, чунӑма кисрентерчӗ. 
Нимтуйманлӑх пӑрне ирӗлтерчӗ 
ятсӑр сӑвӑҫӑн ырӑ сӑвви.

Ултав,
шурлӑх евӗр,
мӗн лекет — ҫавна ҫӑтать, 
мӗн ҫӑтать — ҫавна ҫӗртет.

Ултав,
шурлӑх евӗр, 
вӑхӑчӗ ҫитсен 
пурпӗрех типет

Г. Н . В о лко ва

Чӑваш чӗлхи —
пӗрремӗш ӗсӗклевӗм, 

суранлӑ чунӑмӑн
чи юлашки ҫӗвви — 

ӑстӑнӑм вучахне чӗртсе, 
пехил парса, 

мана чӗрҫӳ ҫинче ӳстертӗн.

Чӑваш чӗлхи —
вӗри чӗре таппи — 

хӗҫ-сӑнӑсем хӗресленсе 
хӗмленнӗ кунсенче 

таса юнпа хӗрелнӗ,
сив сӑнчӑрне татса, 

ҫуратнӑ ҫӗн сӑмах.

Чӑваш чӗлхи —
ту пек тулли арча — 

сан иксӗлми тупру
пурин валли те ҫитнӗ, 

ҫитӗ те.
Кунран-кун — хаклӑрах,

кунран-кун — аслӑрах. 
Пурнар, чӗлхем,

тӑван чӗлхем, пурнар.

ЧАВАШ ЧЕЛХИ

ГЕННАДИЙ АЙХИНЕӗ

Шыв ан сапӑр
вутпуҫҫи ҫине,

вӑл хӑех сӳнет.
Ашӑтасшӑн вӑл сире 

ҫуннӑ сӗм-ҫӗрле.
Ҫуннӑ чух

эсир унпа
киленнех пуль-ха,

шӑнса хытнӑ чунӑра
ӑшӑтнах пуль-ха.

Халь вӑл сирӗншӗн 
тем мар —

сӳнесскер кӑна...
Кайӑр хӑвӑр ҫулӑрпа, 

ан тивӗр ӑна.

Юлтӑрах вӑл ӗнтрӗкре.
Вырттӑр хӗмленсе.
Шурӑмпуҫ чӗрӗлессе 

илтӗрех кӗтсе.

Икӗ сӑвӑҫ чӗри —
ик кӑра метеор — 

пӗр-пӗрне тӗл пулса 
тӑрӑнсассӑн, 

тӗнчене кисретсе,
тасатса, ҫутатса, 

ҫӗнӗ ҫӑлтӑр
хыпса хӗмленет 
тӳпере!

Ҫӗнӗ ҫӑлтӑр
хыпса хӗмленсен 
тӳпере, 

ҫӗнӗ ҫутӑ
ӳкет Ҫӗр ҫине.

Ҫӗнӗ ҫутӑ
ӳксен ӗнтрӗкри Ҫӗр ҫине, 

ҫӗнӗ Сӑвӑҫ
килсе сас парать 

тӗнчере!

АКӐШСЕН ЮРРИ 

Пӗчӗк реквием

I

Вӗҫрӗмӗр эпир, вӗҫрӗмӗр. 
Нумай-нумай эпир вӗҫрӗмӗр,

вӗҫрӗмӗр. 
Ҫӗнтӗмӗр эпир, ҫӗнтӗмӗр, 
никам ҫӗнмен ҫиле ҫӗнтӗмӗр,

ҫӗнтӗмӗр. 
Укрӗмӗр эпир, ӳкрӗмӗр, 
сивӗ тинӗссене ӳкрӗмӗр,

ӳкрӗмӗр. 
Пӗтрӗмӗр эпир, пӗтрӗмӗр, 
хумсем айне пулса пӗтрӗмӗр,

пӗтрӗмӗр..^

II

Тинӗсӗсем кӑвак—
ҫӳлтен пӑхсан.

Анса ларӑттӑмӑр —
хумсем кӑра.



Еҫӗттӗмӗр шывне
ӑш хыпнӑран —

Шывӗ тӑрӑ,
анчах ҫара тӑвар. 

Ҫыранӗсем ҫывӑх —
пӗрре пӑхсан.

Арша вылять
сенкер тусем ҫинче. 

Ҫывӑххи те инҫе,
халран кайсан... 

Тинӗсе ишӗлсе анать тӗнче.

III

Пӗлӗтсем
пире

кӗтеҫҫӗ,
Пӗлӗтсем

пире
чӗнеҫҫӗ

Ҫӗнӗрен
ҫунат

сарма...
Пӗлӗтсем

тӗксӗмленеҫҫӗ.
Пӗлӗтсем

хуллен вӗҫеҫҫӗ
Хум ҫинчи

шур тӗк 
тавра.



МАН ПАЛХАР
Эп ва тӑ  ҫав  тери. И стори ш урӑм п уҫӑ 
К ӑв ак арай н ӑчч е  — вӑран тӑм  ы йхӑран .

П . ХУСАНКАИ. «Чӑваш »

Эй, тӗррӗмӗр!
Эй, хаклӑ эрешсемӗр, 
чун вӑйӗпе илемӗн паллисем, 
мӗн чухлӗ вӑрттӑнлӑх, 
мӗн чухлӗ аслӑ шухӑш 
упратӑр-ши эсир?
Хӑҫантанпа?..

Хӑҫантанпа сире тӗрлет-ши 
чӑваш хӗрарӑмӗ, пики?
Мӗне пӗлтернӗ, пӗлтерет-ши 
виҫкӗтессем те ҫекӗлсем?

Тен, сирӗнте — шӑпамӑр пирӗн?
Тен, утса тухнӑ ҫул ҫути?
Тен, шухӑ Асамат йыхравӗ?
Тен, вилӗмсӗр Тӗнче палли?..

Эй, тӗррӗмӗр, 
эй, хаклӑ эрешсемӗр, 
асаннесен сӑваплӑ туприсем, 
мӗн чухлӗ вӑрттӑнлӑх, 
мӗн чухлӗ аслӑ шухӑш 
упратӑр-ши эсир 
пире валли?

II

Уй варринче,
уй варринче — лаштра юман.

Вӑл ӗмӗрсем улшӑннине сахал курман. 
Тымарӗсем, тымарӗсем тӗреклӗ ун. 
Тымарӗсем, тымарӗсем хӑватлӑ ун.

Уй варринчи,
уй варринчи лаштра юманӑн 

Тураттисем, тураттисем типсе хӑрман. 
Юман тавра хунать туйралӑх ӑмӑртса, 
Кашни туйри юман пуласшӑн хӑвӑртрах.

Уй варринчи,
уй варринчи лаштра юман 

Ҫавраҫилсем, пӑр-ҫумӑрсем сахал курман. 
Хаярлӑхпа каварлӑха вӑл парӑнман, 
Тӑвӑлсене савӑнтарса, вӑл хуҫӑлман,
Уй варринчи,

уй варринчи лаштра юман.

111

Кӗрлет вут-ҫулӑм.
Юн юхать.
Этем пуҫне 
этем касать.
Кӗрлет вут-ҫулӑм.
Халсӑра 
вӑйли вӑйпа 
тӑвать чура.
Тӑшман хаяр.
Тӑшман тискер.
Тума вӑл хатӗр 
темӗскер.

Кӗрлет вут-ҫулӑм.
Паттӑрсем — 
мӑнаҫлӑ.

харсӑр кӑйкӑрсем, 
тӑшман ҫулне пӳлекенсем, 
тан мар вӑйпа тытӑҫнисем — 
ӳкеҫҫӗ юнлӑ ҫӗр ҫине, 
хупса хӑюллӑ куҫсене.

Кӗрлет вут-ҫулӑм.
Пӑлхарта,
тархасласа Пихампара, 
ватти-вӗтти чӗркуҫленет, 
пур ҫын та пулӑшу кӗтет. 
Тӑшман касать.
Тӑшман ваклать.
Аллисене юнпа ҫӑвать.

Кӗрлет вут-ҫулӑм.
Ҫичӗ ют,
темрен каҫса кайса кулса, 
ахӑрашса, ҫухӑрашса... 
кӗнекесем перет вутта. 
Кӗнекесем, 
кӗнекесем,
кӗнекесем перет вутта.

...Вӗсем хыпаҫҫӗ те ҫунаҫҫӗ. 
Вӗсем выртаҫҫӗ шӑранса. 
Унтан ҫилпе вӗҫме пуҫлаҫҫӗ, 
кӗреҫҫӗ хушӑран куҫа... 
Чӑвашӑнне 
кӗнекине
ҫиет ылханлӑ вут-ӗне.

Пӑлхар ҫунать.
Аманнӑ халӑх 
тупасшӑн хӳтлӗх 
хӑтӑлмалӑх.

«^..ӑй, ырӑ пӳлӗх, Пихампар, 
хӑв халӑхна пӗтме ан пар...» 
...Пӑлхар пушанчӗ.
Каҫ.
Хӗвел, юнпа хӗрелнӗскер, 
ҫухалчӗ...

IV

Ырхан хресчен.
Ырми ӗҫчен.
Тарпа саралнӑ шур сухал. 
Тумхахлӑ ҫӗр.
Тырпулсӑр кӗр.
Алран кайми ака-суха.

Хӗвел тухать,
Хӗвел анать —
Хресчен каҫ сӗмлӗхне путать. 
Хӗвел анать,
Хӗвел тухать —
Хресчен каллех акма тухать. 
...Асаплӑ ҫӗр,
Сӑваплӑ ҫӗр,
Ма шеллеме пӗлместӗн эс? 
Мухтав сана,
Пехил сана —
Чӑвашӑн шанчӑкӗ эс ҫеҫ.

Лаштра юман ҫинче — йӑва. 
Ана ишеймӗ урнӑ ҫил. 
Упрать вӑл ҫӗнӗ ӑрӑва, 
Упрать ҫӗрле те, каҫ та ир.

Лаштра юман ҫинчи йӑва 
Пӗр пушанать те пӗр тулать.
Пехил парса ҫӗн ӑрӑва 
Вӑл ӑсатать инҫе ҫула.

VI

Ҫӳлте-ҫӳлте вӗҫет ҫап-ҫамрӑк кӑйкӑр, 
Хӗвел тавра хӑюллӑн ҫаврӑнать— 
Кӑра куҫсем, вут хыпнӑ харсӑр кӑкӑр 
Тата мӑнаҫлӑн сарнӑ ик ҫунат.

Ҫӳлте-ҫӳлте вӗҫмешкӗн теветкеллӗ — 
Ҫӳлтен ӳкме пит ҫӑмӑл та ансат. 
Анчах вӑй пур чухне ҫиле ҫӗнмелӗх 
Кам хӳтлӗхре ларайӗ лӑпланса?

Ан тив, тӳпе хӑш чух ытла каварлӑ, 
Ан тив, ҫӳле кармашакан нумай — 
Тивӗҫсӗрри кураймӗ пархатарлӑх: 
Пӳрмен пулсан, май ҫук ҫӳлте юлма.

Ҫӳлте-ҫӳлте вӗҫет ҫап-ҫамрӑк кӑйкӑр, 
Хӗвел тавра хӑюллӑн ҫаврӑнать.
Тӳпе тулли — пӑлхавлӑ харсӑр кӑкӑр 
Тата мӑнаҫлӑн сарнӑ ик ҫунат.

VII

Эп — ҫӗн чӑваш.
Эп — иртнӗ кун эткерӗ.
Эп ҫӗнӗлле куратӑп тӗнчене.
Ман сассӑмра —

пинҫуллӑхсен кӗрлевӗ,
Ман таврара —

пуласлӑхӑн калчи.

Эп — ҫӗн чӑваш.
Мана Иртни ҫуратрӗ — 

асапланса,
ҫапах та юратса. 

Вӑй-хӑватне мана пиллерӗ Улӑп, 
Кӗрелӗхне пиллет Лаштра Юман.
Эп — ҫӗн чӑваш —

ҫӗн ӗмӗтпе тытатӑп 
алран кайми акийӗ-сухине, 

Таса чунпа эп пуҫӑма таятӑп
асран кайми аттийӗ-аннине. 

Эп — ҫӗн чӑваш.
Эп хӗвелпе хӗмлентӗм,

ыр кӑмӑлпа килсе 
инҫетлӗхрен.

Ман тивӗҫ пур
ӑраскала тупмашкӑн.

Ман тивӗҫ пур
Малашлӑха утма.

Эп — ҫӗн чӑваш.
Эп — иртнӗ кун эткерӗ.
Эп — ҫӗн чӑваш.
Эп — ҫӗнӗ кун элчи.

ТУПА

Юлашки юн тумламӗ сӑрхӑнса пӗтиччен 
санпа эп пулӑп, халӑхӑм.

Юлашки вӑй-халӑм сӗврӗлсе пӗтиччен 
эп саншӑн ӗҫлӗп, халӑхӑм.

Юлашки ӗненӗвӗм ӗнсе пӗтиччен 
сана ӗненӗп, халӑхӑм.

Юлашки кӗрешӗвӗм, юлашки ҫӗнтерӗвӗм 
сана, ТАВАН ХАЛАХАМ.



э п -
УТРАВ,

ЭС —
ТИНЕС

О льйна



М ана  савсан, 
м ан килӗм е те сав.

М ана  савсан, 
м ан аннене те сав.

М а на  савсан, 
м ан ӗҫӗме те сав.

М а на  савсан, 
м ан ӗмӗте те сав.

М ана  савсан, 
х й вн а  та
м анран ка я  ан сав.



Енер кӑна 
эс
тухъяпаччӗ. 
Паян, ак, 
тӑхӑнтӑн 
хушпу.

Енер
черчен ҫеҫкеччӗ 
эсӗ.
Паян —
ҫут сывлӑмлӑ
чечек.

Ҫав каҫхине 
ман кантӑкран 
пӑхмарӗ уйӑх та — 
вӑтанчӗ,
ытла аванмарланнӑран, 
кӑвак чаршав хыҫне пытанчӗ.

Ҫав каҫхине 
савни мана
хӑй ытамне илсе лӑпкарӗ...

Сана чуптумашкӑн хӑюлӑх ҫитмерӗ.
Кӑвар пек вӗри пӗрлӗхен-тутуна
(сисетчӗ чӗрем)
ӑнсӑртран перӗнсессӗн
эп хамӑн хӗлхем-тутапа,
ман чун, вулкан евӗр,
вӑранӗ те, шелсӗр,
пире, иксӗмре, кӗллентерӗ пушар...

Айван..|. Ҫунасран эп хӑранӑ, 
упрасшӑн чӗрем 'канлӗхне-ыйхине... 
Санран тарнӑҫем ытларах кӗллентернӗ 
текех тивес ҫук 
вучах-чунӑма.

Савниҫӗм, ытала мана, 
Тинкер ман куҫӑмран. 
Унта эс курӑнах хӑвна — 
Эс ҫеҫ ман асӑмра.

Савниҫӗм, ачашла мана, 
Эп антӑхса каям,
«Телейӗм манӑн эс кӑна»,- 
Тесе пуҫа таям.

Кала, кала: «Емӗрлӗхе 
Пулатпӑрах пӗрле...» 
«Емӗрлӗхе, ӗмӗрлӗхе»,— 
Хуравлӗ ман чӗре.

Сан
ыйхӑллӑ ҫӳҫӳн
сисӗмлӗ пӗрчисем ҫинче вылякан 
ылтӑн хӗмсем 
сан илӗртӳллӗ сӑнарна 
харӑсах пин-пин тӗспе ялкӑшакан 
шурӑмпуҫ-пӗркенчӗкпе витеҫҫӗ.
Сан
хӑмӑр куҫун
хӑрӑм пек хура хӑрпӑкӗсенчен 
асӑрханса, йӑвашшӑн ӳкекен 
ик авӑнчӑк ӗмӗлке 
ман куҫҫулӗмсен ӳпкевлӗ ҫутинчен 
тара-тара пытанать.
Сан
ҫап-ҫамрӑк юн вӑййине пула
хӗрелсе ӑшӑнлӑ питне,
хӗмлене-хӗмлене халран кайнӑран,
кӑшт тӗксӗмленнӗ тунсӑхлӑ ҫӑлтӑрсем пек,
сырса илнӗ хуратутсем
ман шуранка сӑнӑмӑн асапӗпе киленеҫҫӗ.
Сан
сасартӑках мӗн кӗлленсе пӗтиччен 
ялкӑшма-ҫунма шут тытса, 
тепӗр хут амаланма пикеннӗ 
вутпуҫҫин кӗрен кӑварӗ пек вӗри туту 
ман кушӑрханӑ тутана перӗнет...
Пирӗнпе юнашар, аслӑ кӗвӗ пек ырӑ чӗмсӗрлӗхре,
ҫурхи хӗвелӗн шухӑ, ҫӑмӑл ҫутине
ӗмӗрлӗхех ыталаса илнӗ айван тумлам
хӑйне малта мӗн кӗтнине пӗлсе тӑрсах,
каварлӑ та ҫӑткӑн тӗтрен
кӑпӑшка сийӗпе пӗркеннӗ,
ерипен ӑшӑнса пыракан ҫӗрелле ыткӑнать.

ТЕЛЕЙ ТУМЛАМЕ

эп утрав 
эс тинӗс

ӑшӑ тинӗс 
эп чулланнӑ

пушӑ та кичем 
эс ачаш шевлесемпе ҫиҫетӗн

ӑш хумсем ярса ман ҫырана 
эс каллех ман ыйхӑма сиресшӗн 
эс манпа пайласшӑн телейне

эс ҫакна ҫеҫ темшӗн ӑнланмастӑн 
эп утрав 

эп сан тыткӑнунта

Эс ӑнтӑлнӑ кӗрхи хурӑнлӑха 
эп сансӑр ҫитрӗм те — 
сана асилтӗм.

Сан ӗмӗтне эп куртӑм ҫывӑхран, 
анчах шала кӗмешкӗн 
хӑяймарӑм.
...Кирек ӑҫта ҫитсен те, эпӗ сансӑр 
сан ӗмӗтӳ умне 
пыров тухап.

Килсем, килсем!
Аҫта ҫӳретӗн эсӗ?
Туймастӑн-им, 
сана кӗтсе,
эп тунсӑхпа антӑхнине?

Илтсем, илтсем 
салху та вӑйсӑр сассӑма, 
эп сан ятна

пӑшӑлтатса, 
асӑрханса та тӗлӗнсе,

тархасласа та киленсе 
каланине илтсем!

Пӗлсем, пӗлсем: 
ҫук, пурпӗрех

ман чӗрере тек сӳнмӗ шанчӑк. 
Сана эп кӗтӗп ӗмӗрех.

Сана ҫеҫ кӗтӗп — 
шӑла ҫыртса, 

ӳпкевсӗр,
нӑйкӑшмасӑр.

Никам та пӗлмӗ, 
ӑнланаймӗ 
сана епле эп 
кӗтнине...

Мӗнех, юрать, 
юрать... 
ан кил,

тархасланин усси ан пултӑр.
Эп чӑтӑп.
Ҫунтӑрах чӗрем.
Сахал ҫунман вӑл хӑй ӗмӗрӗнче.

Сахал тӳсмен.
Ҫакна та тӳсӗ...

Анчах та пӗл,
тархасшӑн, пӗл; 

санпа пӗрле ман ӑраскал ҫӳрет.

Аҫта шырас-ши ман 
сире?

Епле тупас сире?

Сана шыратӑп.
Йышра.
Хӗвӗшӳре.
Каҫхи сӗм хупӑрланӑ

вӗҫсӗр урамра...
Сар ҫутӑллӑ хунар

пуҫне усса тӑрать.
Асфальт ҫинче

ҫиҫеҫҫӗ ҫӑлтӑрсем.
Свиридов вальсӗ янӑрать.
Умра хӗресленеҫҫӗ

чӗмсӗр урамсем.

Ҫумӑр ҫунӑ чух эс килтӗн ман пата, 
Тумламсем чӗтретчӗҫ сар ҫӳҫӳ ҫинче.

Ҫумӑр ҫунӑ чух тинкертӗн куҫӑмран. 
Ҫумӑр тумламне тӑрӑнчӗ куҫҫуль.

Ҫумӑр ҫунӑ чух тӑкӑннӑ куҫҫулӗн — 
ӑнланса илсем — пархатарӗ ҫук...

Аслати кӗрлет, ҫут тӗнче хӳхлет — 
Вӑл та сан пекех тулнӑ ӳпкевпе.

Хӗвел ҫути пек сассӑр 
эс кӗтӗн килӗме.
Эп тӑтӑм паллаймасӑр 
сана, Тивлетӗме.

Хӗмленчӗ чун кӑвайчӗ, 
хӗвел пек, эс килсен. 
Чӗрем каллех ҫуталчӗ, 
асапӗ сирӗлсен.

Эс калатӑн:
сӳннӗ ҫӑлтӑр ҫӗнӗрен тивмест. 
Эс калатӑн:
ӗмӗт-ӗнчӗ тӗттӗмре ҫиҫмест.
Эс калатӑн:
вилнӗ туйӑм чӗрӗлмест тепре. 
Эс калатӑн:
ӗненӳсӗр пуш-пушӑ чӗре.

Эп калатӑп:
сӳннӗ ҫӑлтӑр тивмӗ ҫӗнӗрен. 
Эп калатӑп:
ӗнчӗ-ӗмӗт ҫиҫмӗ тӗттӗмре.
Эп калатӑп:
вилнӗ туйӑм вырӑнне тепри 
чӗрӗлет те,
этем чунӗ уҫӑлать яри.
Эп калатӑп:
ӗненӳ пур-ха тӗнчере...
Тӗнчи ҫеҫ ан пӗттӗрччӗ 
ҫулӑм-тӗтӗмре.

Кам сан пек тинкерӗ
манӑн куҫӑмран?

Кам сан пек ӑнланӗ
манӑн юррӑма?

Кам сан пек ним шиксӗр 
урнӑ тӑвӑлпа 

Кӗрешме пултарӗ
маншӑн манпа тан? 

Кам сан пек сиплейӗ 
ман сурансене, 

Кӗлленме памасӑр
ыр ӗмӗтсене?..
...Тин ӑнлантӑм эпӗ: 

ҫакӑ тӗнчере 
маншӑн тек нихҫан та 

пулмӗ сан пекки.

Кам ман пек киленӗ 
сан илемӳпе?

Кам ман пек ҫунтарӗ 
санӑн чӗрӳне?

Кам, сив ҫил тухсассӑн, 
хуплӗ хӑйӗнпе 

Сан ҫӗн хунав евӗр
ҫепӗҫ тивлетне?

Кам ман пек хӗмленӗ
тӗттӗм каҫсенче 

Сан тавра ҫут Кун ҫеҫ 
пултӑрччӗ тесе?

...Анлансамччӗ эс те: 
ҫакӑ тӗнчере 

саншӑн тек нихҫан та 
пулмӗ ман пекки.

Куҫа хупатӑп та итлетӗп,
итлетӗп санӑн сассуна.

Вара тинех аса илетӗп
сан ӗмӗтне, сан куллуна.

Пуҫа таятӑп та туятӑп,
туятӑп санӑн ӑшшуна...

Эс пур чухне ҫеҫ эпӗ — чӗрӗ.
Эс пур чухне ҫеҫ эпӗ — Ҫын.



ПУШХИРТИ
ХАЙАР

ПЕРЧИ



Тӳпе.
П уш хир . 
Х ӑ й ӑ р  пӗрчи. 
Х ӗ в е л  тухать. 
П ӑнӑ.



Тапӑртатса тӑран тур лашине
кӳлес терӗм ирпе, хӗвел тухсан. 

Каяс терӗм инҫе-инҫе ҫӗре,
килес терӗм телейӗме тупса.

Анчах... тур лашийӗ ҫӳрет ҫеҫенхирте. 
Хӗвелтухӑҫӗнче — хура пӗлӗт.
Инҫе ҫулӑм кӑна ҫиҫет-ҫиҫет умра. 
Инҫе ҫул ҫути ҫеҫ лӑпкать сӑна.

Пуҫне ухса тӑран тур лашине
кӳлес терӗм каҫпа, хӗвел ансан. 

Тухас терӗм инҫе-инҫе ҫула,
ҫӳрес терӗм асапӑма манса.

Часах тур лашнйӗ килсе тӑчӗ ума.
Тӳпе тулчӗ кӗрен ҫӑлтӑрлӑхпа...
Инҫе ҫулӑм кӑна тек тӑсӑлмасть мала. 
Малта мӗскер?.. Ҫӑра тӗтре кӑна.

Аҫталла каятпӑр?
Мӗн шыратпӑр?
Мӗн тупассӑн туйӑнать пире 
тата кӑшт утсассӑн, кӑшт тӳссессӗн, 
тата кӑшт кӗтсен асам-ире?



Аҫталла каятпар?
Ма сисместпӗр
Янкӑр Куншӑн Ҫӗр хӳхленине? 
Урана тӗпсӗрлӗхе тӑсатпӑр. 
Анланмастпӑр ҫул вӗҫленнине.

ЭЛЕГИ

Пушаннӑ пӳлӗмре пӗччен ларатӑп, 
Кичеммӗн тинкерсе чӳречерен.
Пурин ҫинчен те харӑс шухӑшлатӑп,
Тек шухӑш пулмӗ, тейӗн, ӳлӗмрен.

Ах, ҫак самант... Ҫак кӑткӑслӑх, ансатлӑх., 
Ҫӗр пин ыйту. Хуравӗ тупӑнмасть.
Вӑй-халӑм ҫук кулмалӑх, макӑрмалӑх. 
Вӑй-хал пулассӑн та тек туйӑнмасть.

Ик куҫ тулли — кӗрен ката ялтравӗ,
Ҫур хӗвеле хупланӑ вӗрене.
Вӗҫет хуркайӑк. Мӑшӑр ҫунат шавӗ 
Илтӗнес пек, тимлетӗп тӳпене.

Ҫулне пӗли-пӗлми вӗҫмест хуркайӑк.
Ик чӑнлӑх тупрӑм ун вӗҫевӗнче —
Пӗрре пӑхма тӳпе ҫавра та тайлӑк,
Пӗрре пӑхма кӑна ансат тӗнче.

...Пушаннӑ пӳлӗмре пӗччен ларатӑп. 
Чӳречере — сенкер хура ката.

Таҫтан,
пысӑкланса та хуралса, 
ман еннелле вӗҫет пӗр пӑнчӑ. 
Тахҫанранпах вӗҫет, вӗҫет. 
Тахҫанранпах мана тӗлленӗ 
ҫак пӑнчӑ.
Хураскер.
Аҫта тарас?
Епле ман хӑтӑлас?
Епле, епле пӑрас ӑна 
тӗлленӗ ҫулӗнчен?
Хӑрушӑ...
Чӗп-чӗрӗ тар ман ӳтӗм.
Антӑхатӑп.
Куҫӑмсене
хуплатӑп
алӑпа...
Анчах та вӑл вӗҫет, 
вӑл ҫывхарать, 
ман пӑнчӑм, 
хураскер...
Пӗлетӗп эп: ку — ман элчел.
Вӑл пӑрӑнмӗ хӑй ҫулӗнчен нихҫан та, 
ҫывхарнӑҫем ҫывхарӗ вӑл ялан. 
Хуралнӑҫем хуралӗ...
Пурпӗрех,
пурпӗрех
эп куҫӑма хуплатӑп.
Тарланӑ алӑпа.
Тарланӑ алӑпа эп чунӑма упратӑп!

ЭЛЧЕЛ

Шывра
вутпуҫҫисем
ишеҫҫӗ
каҫхи
кӑвайт
юлашкисем

шывра
вутпуҫҫисем
сӳнеҫҫӗ

чунра
сӳнеҫҫӗ
туйӑмсем

Чие сӗткенӗпе сӑрланнӑ тухӑҫӑн 
кӗрен чӗрҫи ҫинчи

пӗртен-пӗр тӗксӗм пӗлӗт... 
сасартӑк...
кив пуставпа пӗркенӗ тупӑк евӗр 
курӑнчӗ куҫа.

Кам вилнӗ?
Кам ҫав тупӑкра?..

Чие сӗткенӗпе сӑрланнӑ тухӑҫӑн 
кӗрен чӗрҫи ҫинчи

халь-халь чӑл-пар ванса каяс пек 
тупӑкра

выртмасть-ши эп курас телей?

П а ве л  Е го р о ва  асйнса

эп сана ӳпкелеместӗп...
тин ҫеҫ ҫунма
пуҫланӑччӗ ҫурта

каҫ сӗмлӗхне сирме
пуҫланӑччӗ
сасартӑк
сӳнчӗ
лап

эп нимрен те тӗлӗнместӗп, 
эп те сан пекех — 
ҫурта
тен, элчел ҫитмесӗр сӳнӗп... 

питӗ тӗттӗм-ҫке тулта!

ҪУРТА

ПОЭТАН СЕТЕЛ ҪИНЧИ БЮСЧЕ

гипс ҫӗрмамӑкӗ пек шурӑ 
гипс чӗр мрамор евӗр хытӑ

поэт чунӗ — гипс-и? 
поэт сасси — гипс-и? 
поэт хӑй те — гипс-и?

е гипс — асаилӳ кӑна?

Ентӗ тусан вӗҫет, тусан вӗҫет.
Тӳпе тулли тусан, кӗрен кӑвак тусан.
Ентӗ сив ҫил вӗрет, сив ҫил вӗрет, 
сив ҫил вӗрет, хунав-туратсене хуҫса.
Аҫта хӗвел, ӑҫта хӗвел, хӗвел ӑҫта? 
Тӗттӗмлӗхрен, тӗттӗмлӗхрен ӑҫта тарас? 
Сас илтӗнет, сас илтӗнет...
Тен,
ҫавӑнта
ӑш хыпиччен, вӑй пӗтиччен утса пӑхас? 
Тен,
ҫавӑнта ҫитсессӗн тин, хӗвел ҫути 
ман питӗме, ман куҫӑма ҫутатмӗ-ши?
Тен,
ҫавӑнта ҫитсессӗн тин, 
усал сив ҫил
ытамӗнчен-тыткӑнӗнчен хӑпаймӑп-ши?..
Сас илтӗнен, сас илтӗнен тӗле ҫитсен, 
каллех кӗрен кӑвак тусан кӑна вӗҫсен, 
каллех сив ҫил, усал сив ҫил кӑна вӗрсен, 
ӑҫта каяс,
ӑҫта каяс та мӗн тӑвас?..
Тен...
чӗрене кӑкӑрӑмран 
кисрентерсе,

тӑпӑлтарса,
хӗмлентерсе ман кӑларас?

Вара каллех, 
тусанлӑ сив ҫиле ҫӗнсе, 
мӗн ӳкиччен

сас илтӗнен енне утас?

Хӗвӗшӳ.
Хӗвӗшӳ.
Хӗвӗшӳ.
Тен, эп кӑткӑ? Тен, эпӗ ӳпре? 
Тен, ҫуратнӑ мана хӗвӗшме 
кӑнтӑрла та ҫӗрле, 
кӑнтӑрла та ҫӗрле?

Хӗвӗшӳ.
Хӗвӗшӳ.
Хӗвӗшӳ.
Тӑрӑнатӑп.
Укетӗп.
Ҫавах
пурпӗрех малаллах талпӑнатӑп■ 
мӗн ырри, мӗн пурри 
йӑлт малта пулас пек.

Хӗвӗшӳ.
Хӗвӗшӳ.
Хӗвӗшӳ.
Сылтӑмми, 
сулахайӗ — 
йӑлтах,
пӗтӗмпех, пӗтӗмпех йӑлӑхтарчӗ.
Чун тухать,
чун тухать хӗвӗшсех.
Хӗвӗшсех...

ХӖВӖШУ

Тӗнче —
каҫхи хунар ҫути. 
Тӗттӗмлӗхре 
хунар тавра сапаланать. 
Ана эпир чӗртмен.
Эпир ӑна сӳнтерес ҫук. 
Эпир —
каҫхи хунарӑн ҫутинче 
хӗвӗшекенскерсем.

Ытла хӑвӑрт тапрантӑм та -  
чӗрем ыратрӗ.
Хуллен кӑна эп утрӑм та — 
чунӑм чӑтмарӗ.

Сурансене пӑхмасӑрах 
ҫула тухатӑп.
Ҫитеймесрен хӑра-хӑрах 
таҫта васкатӑп.

Пӗлӗтсем пӗр сассӑр ӑсанаҫҫӗ, 
Ҫурҫӗртен килсе, кӑнтӑралла. 
Ман пӗрне кӑна тытса чарасчӗ, 
Пӗрне ҫеҫ илесчӗ ик алла.

Пӗлӗтпе ман хутӑшса каясчӗ, 
Ҫӗкленсе сас-чӳсӗр тӳпене. 
Чӗреме лӑплантарса тӑнласчӗ 
Емӗрсен пӑлхавлӑ шӑплӑхне.

Вара тин чунпа туйса илесчӗ — 
Ҫуралать Илем Чӗмсӗрлӗхре. 
Ман, Илем шевли пек, ирӗлесчӗ 
Чӑнлӑх пек черчен сенкерлӗхре.

Пӗлӗтсем пӗр сассӑр ӑсанаҫҫӗ, 
Ҫурҫӗртен килсе, кӑнтӑралла, 
Куҫнӑҫемӗн хуралса пыраҫҫӗ, 
Шӑплӑха сиресшӗн пулмалла.

ПЕЛЕТСЕМ

Чӗреие усалпа тултарсассӑн, 
сивӗнет этем чӗри.

Сивӗнсен этем чӗри, 
сивӗнет тӗнче.

Кӑмӑла курайманлӑх тулсассӑн, 
хуралать этем чӗри.

Хуралсан этем чӗри, 
тӗксӗм-ҫке тӗнче.

Пурнӑҫа ултавпа тултарсассӑн, 
пушанать этем чӗри.

Пушансан этем чӗри, 
арканать тӗнче.

Ыталарӗ тинӗс шухӑ чунӑма, 
кӑкӑра пӑлхатрӗ, ҫутрӗ куҫӑма.
Тем сӳнет, тем шиксӗр чӗрӗлет манра, 
тарнӑҫемӗн тӑвӑр, пӑч.ӑ ҫыранран.

Пӗлӗтсем анаҫҫӗ лӑпкӑ тинӗсе, 
акӑш пек ҫӳреҫҫӗ ман тавра ишсе. 
Хумсем ҫийӗн хыврӗ шуҫӑм ылтӑн ҫул, 
илӗртсе ачашшӑн: теветкеллӗ пул —

пӑрахсам ишмешкӗн, ҫитӗ ывӑнса, 
элчелне, маттурӑм, пар мана шанса. 
Самантрах ҫитерӗп санӑн ӗмӗтне, 
ҫыранра тӳснишӗн курӑн тивлетне...

Эй, асамҫӑ-ҫутӑ, уссӑр ан чӑрман. 
Тӑрӑшса ишмешкӗн халӑм пур-ха ман. 
Кирлӗ мар, шӑпаҫӑм, санӑн парнӳсем — 
эп пуян: ман пурлӑх — ман ҫӗнтерӳсем.

ТИНЕСРЕ

Н . Л ук и а н о ва

Кӗлленмен иккен-ха чунӑм 
Кунӗн-ҫӗрӗн ҫуннӑран.
Кӑкӑрта тулли ыр туйӑм 
Пурнӑҫа юратнӑран.

Кирлӗ-тӗк — ҫитет вӑй-халӑм 
Тӑвӑла ҫӗнсе утма.
Кирлӗ-тӗк — ӳркенмӗ аллӑм 
Тӗрӗслӗх хӗҫне тытма.

Чулланман иккен-ха чунӑм — 
Ыратать вӑл темшӗн те: 
Ултавҫа тӳре, ав, тунӑ...
Ҫын шӑпи ун аллинче.

Ав, суйманнине хӗсеҫҫӗ, 
Элеклеҫҫӗ йӗксӗксем.
Хывӑх евӗр хӗвӗшеҫҫӗ 
Ир те каҫ пуш сӑмахсем.

Ир те каҫ ҫӳрет каварлӑх, 
Инкекпе асап сунса.
Ун ҫулне пӳлет тасалӑх,
Чӑрсӑр ҫӑлтӑр пек ҫунса...

Чулланмасть нихҫан та чунӑм! 
Вӑл ялан таса, кӑра.
Ҫун, хӗмлен, пӑлхавлӑ чунӑм! 
Ҫун! Нимрен те ан хӑра!

Пӗрре пурнатпӑр ҫӗр ҫинче, пӗрре. 
Сӳнсессӗн пӗр, тек тивеймест чӗре, 
Текех пулмасть утса таса уйпа,
Ху пуррине ху чунупа туйма.

Пӗрре пурнатпӑр ҫӗр ҫинче, пӗрре. 
Кӗретпӗр пурте пурпӗрех ҫӗре.
Ҫак чӑнлӑхран тармашкӑн ҫулӗ ҫук, 
Ана улӑштармашкӑн майӗ ҫук.

Пӗрре пурнатпӑр ҫӗр ҫинче, пӗрре... 
Еҫӗмӗрсем ҫухалмӗҫ пурпӗрех.
Пит хӗретме ан тивтӗр мӑнуксен, 
Пире хутран-ситрен аса илсен.
Пӗрре пурнатпӑр ҫӗр ҫинче, пӗрре.

Ҫич хут ӳксе, пӗр хут тӑмаҫҫӗ.
Пӗр хут тӑрса, ҫич хут ӳкмеҫҫӗ. 
Тӑраҫҫӗ те ярса пусаҫҫӗ,
Мал еннелле утма пуҫлаҫҫӗ.

Пӗр хут ҫитмесӗр ҫичӗ хут ҫитмеҫҫӗ, 
Ҫитмесӗрех «мухтав» темеҫҫӗ.
Ҫула тухсан, вӑйран кайсан та, 
Вӗҫне ҫити утма пӗлеҫҫӗ.

57



Хутран-ситрен, 
чун ыратсан, 
эпир
(аптранӑран) 
ватмашкӑн хатӗр 
чул.

Чун
чуллансан, 
ӑна текех 
нимпе те 
ватма ҫук.

ЧЕРЕП

Чӗрӗп — 
тӗлӗнтермӗш — 
чӗрӗ 
пуласси
питӗ килнӗрен... 
чунсӑрлӑх ҫӑмхи 
пулать те тӑрать.

Чунсӑра
персе,
вӑл
чунне
усрать.

Мӗне шанса, мӗне кӗтсе, 
пӗр ӑшӑнса, пӗр сивӗнсе, 
Ҫӗр ҫаврӑнать?

Мӗне сиссе, мӗне пӗлсе, 
пӗр саралса, пӗр ешерсе, 
Ҫӗр ҫаврӑнать?

...Ҫаврӑннине туйса, пӗлсе, 
Ҫӗр ҫаврӑнать.
Ҫӗнӗ кунне-каҫне кӗтсе, 
Ҫӗр ҫаврӑнать.

Эп — хам тӗнче варри. 
Пин-пин ҫыхӑнупа 
эп ҫыхӑннӑ унпа.

Эп — хам тӗнче чури. 
Тарас тесе унран, 
хӑш чух каяп вӑйран.

Эп — хам тӗнче хуҫи. 
Ана пӑхӑнтарма 
пухатӑп халӑма.

Эп — хам тӗнчен тӗнчи. 
Эп хам тӗнчем пекех 
ҫухалмӑп ним юлми.

Кӗрешсе те куртӑм.
Хӑраса та пӑхрӑм.
Халь кӑштах путам-и лӑпкӑн 
шухӑша.
Кӗрешни те кирлӗ.
Хӑрани те кирлӗ.
Шухӑша путни те кирлӗ 
хушӑран.

Васкаса та пӑхрӑм.
Такӑнса та куртӑм.
Сӑмсана та катрӑм 
шухӑ пулнӑран.
Васкани те кирлӗ.
Такӑнни те кирлӗ.
Сӑмсана катни те кирлӗ . 
хушӑран.

Ененсе те куртӑм.
Укӗнсе те пӑхрӑм.
Юрату сӳнмерӗ пурпӗрех 
чунра.
Ененни те кирлӗ,
Укӗнни те кирлӗ —
Ҫут тӗллев ҫеҫ ҫунтӑр 
яланах умра.

